
Fa nahoana no Andro Fiaraha-mivavaka sy Fifadian-kanina?
Alaivo sary an-tsaina hoe ray aman-dreny ianao handao ny zanakao, fantatrao fa tsy hahita azy ireo intsony mandra-pahatongan'ny fanjakan'ny lanitra. Inona no zavatra lehibe indrindra azonao lazaina aminy?

Nanana io olana io i Jesosy rehefa niomana hiverina any an-danitra izy taorian'ny nanomboana azy tamin'ny hazo fijaliana. Inona ilay enta-mavesatra amin'ireo teny farany nataony tamin'ny mpianany? Rehefa mamaky ny vavaka farany sy ny torohevitra farany ao amin’ny Jaona 15-17 isika, dia mahita lohahevitra miverimberina: firaisana sy fitiavana ary fikatsahana an’Andriamanitra amin'ny alalan'ny vavaka. Nirin’i Jesosy mafy ny hahatonga ny fiangonany vao teraka mba hivondrona ao anatin’ny tanjona iray, ao anaty firindrana ary iraka iray. Ankehitriny,  isika koa, noho ny toe-javatra maro mifamahofaho tsy mbola nisy toy izany teto amin'izao tontolo izao, sy ny firenentsika ary ny fiangonantsika, dia mila mihaino ny torohevitr'i Jesôsy mba hitady ny Fanahiny ary hivondrona hamita ny iraka. Toa mampatahotra sy tsy ho azo tanterahina ny adidy atrehintsika. Izany no antony tsy maintsy  hivavahantsika mihoatra noho ny tany aloha mba hisian’ny fahagagan’ny fampiraisana izay Andriamanitra irery no afaka hitondra azy.
Manasa anao izahay hivavaka "ao amin'ny efi-tranonao." Manasa anao izahay hivavaka miaraka amin'ny fianakavianao ao amin'ny fiangonana misy anao. Ary manasa anao izahay ho amin'ny hetsika maneran-tany fiaraha-mivavaka sy fifadian-kanina ho amin’ny Fifohazana sy   Fanavaozana. Angamba ianao tsy hisafidy ny hifady hanina tanteraka tsy mikasika na inona na inona. Angamba hifady tsy hihinana tsindrin-tsakafo na hanaraka haino aman-jery ianao, na hihinana kely fotsiny sakafo mifototra amin’ny zava-maniry mandritra ny fotoana fohy.
“Ankehitriny ary  hatramin’ny fiafaran’ny andro,  ny vahoakan'Andriamanitra dia tokony ho matotra sy hentitra kokoa, misokatra kokoa, tsy matoky ny fahendreny, fa miantehitra amin'ny fahendren'ny Tompony. Tokony hanokana andro  izy ireo  hanaovana fifadian-kanina sy vavaka ”(Ellen G. White, Review and Herald, 11 feb. 1904).

Satria misafidy ny hifantoka bebe kokoa amin'ny vavaka ianao dia hitahy anao sy hampatanjaka ny fonao Andriamanitra hiatrehana ny andro sarotra amin'ny ho avy.

Cindy Tutsch

Ho an'ny Komitin’ny Fifohazana sy Fanavaozana

Soso-kevitra momba ny Tari-dàlana 
Fandaharana ho an'ny tontolo Andro:

• Misy toriteny/ fitaovana hanaovana fisaintsainana , "Fanavaozana Ankehitriny ", ampiarahina ao amin’ny pejy fanampiny amin’ity tahirin-kevitra ity. Azo ampiasaina ho amin'ny fotoam-pivavahana amin'ny maraina na hanaovana fisaintsainana mialoha ny fotoam-bavaka. Raha ampiasaina amin'ny fotoam-pivavahana amin'ny maraina izany dia misy soso-kevitra omena eto ambany momba ny vakiteny fototra sy tantara ho an'ny ankizy .
• Misy soso-kevitra momba ny fotoam-bavaka amin'ny tolakandro. Manoro hevitra izahay ny hanaovana izany mandritra ny ora 1 na 2; maro no manao drafitra hiara-mivavaka fotsiny mandritra  ny tolakandro manontolo. Avelao ny Fanahy Masina no hitarika.
• Manaova dika mitovy ary zarao  ny fampahalalana momba ny fifadian-kanina farafahakeliny herinandro mialoha izany mba hahafahan'ny mambra mahatakatra ny atao hoe fifadian-kanina sy sy fiaraha-mivavaka ka hisafidianany ny fomba tian'izy ireo hidirana amin'ny fifadian-kanina mandritra iny andro iny. Misy torolàlana  omena ao amin'ny pejy fanampiny.

• Manaova dika mitovy ny amin’ny tahirin-kevitra  "Drafitry  ny Vavaka”: Vavaky ny Mpamaky Lay" ary ny  "Fijoroana Vavolombelona ho amin'ny Fotoam-bavaka” ho an'ireo mpanatrika. 

Andalan-tSoratra Masina ho vakiana: Matio 6 :33

Tantara ho an’ny  Ankizy: Tantarao ny amin’ny nirotsahan’ny Fanahy Masina tamin’ny mpino tamin'ny Pentekosta.
Hevitra hasongadina:
• Tantarao fohifohy ny fomba nanoloran'i Jesosy tamin’ny fiangonany ny iraka hanasitrana sy hitory ny filazantsara (Matio 28:19)
• Ny filazantsaran'ny fanasitranana sy ny fampianarana dia natao ho an'ny Jiosy sy ny Grika.
• Nila fanavaozana ny firenena jiosy.
• Nila hery ny mpianatra ho an’ny iraka ho tanterahiny (Asa. 1: 8).
• Nanetry tena ny mpianatra ary nangataka ny toetran'i Jesosy.
• Mpianatra roapolo amby zato no nihaona nandritra ny folo andro, niaiky ny fahotany ary nitaky ny teny fikasan'Andriamanitra momba ny Fanahy.
• Ho valin'ny vavaka niraisan'izy ireo dia nandefa ny Fanahiny Masina Andriamanitra, ary niely eran'izao tontolo izao ny fanavaozana!

Anontanio ny ankizy raha mba te-ho tahaka an'i Jesosy ary hanampy ny hafa hanana fiainana mandrakizay. Manaova vavaka fohy ary mangataha amin'Andriamanitra ny toetran'i Jesosy sy ny fizarana ny filazantsara, tahaka ny nataon'ny fiangonana tao amin'ny bokin'ny Asan'ny Apostoly.
Soso-kevitra momba ny fandaharana 

Toerana: Azonareo atao ny mivory ao am-piangonana, eny ivelany eny ambany alokaloky ny hazo, na raha kely ny vondrona misy anao, dia mivoria ao amin’ny efitrano mampahazo aina manokana ary tsy misy fanelingelenana.
Fanokafana: Ny hira sy feon-kira dia manome mandrakariva rivo-piainana mety ho amin’ny fiankohofana, koa atombohy amin’ny hira fiderana vitsivitsy manome aingam-panajana sy mandrisika hitady an'Andriamanitra. Iangavio ny mambra hizara fijoroana ho vavolombelona fohy 30 segondra momba ny vavaka voavaly na fiderana an'Andriamanitra eo anelanelan'ny hira.
Fiarahabana tongasoa: tokony handray ny olona tonga ny tompon’andraikitra ary mizara toro-marika vitsivitsy:

• Fotoam-bavaka sy fitadiavana an'Andriamanitra izao.

• Izay rehetra ifampizarana dia tsiambaratelo ka tsy tokony zaraina eny ivelan'ny efitrano.
• Aza mandray fangataham-bavaka mialohan'ny fotoana. Hazavao fa fotoana tokony hivavahana izao, fa tsy iresahana, ka ny antom-bavaka dia tononina mandritra ny fotoam-bavaka fa tsy resahina mialoha.
• Atao izay mampahazo aina. Aza misalasala ny manova toerana — mipetraka, mandohalika, sns.
• Atrakao ny lohanao rehefa mivavaka ianao. Mivavaha mafy mba ho ren’ny hafa.
• Ny vavaka dia mihoatra noho ny tenintsika fotsiny. Takio ny Soratra Masina ary mivavaha ho an’ny teny fikasan'Andriamanitra. Manaova andininy iray na roa amin'ny hira iray, miaraka amin'ny mpandray anjara hafa.

• Rehefa misy mivavaka ho an’ny filàna iray na olona iray, dia asaina ny olona hafa hanampy ny azy manokana koa ary hanandratra mafy izany filàna na olona iray izany amin’ny feo avo. Misy hery amin'ny fandrenesana ny hafa mivavaka ho an'ny filàna sy ny olona ao am-ponao (Matio 18:19). 

• Takio ny fiainana madio, ny fahafoizan-tena ary ny fanompoan'i Kristy ao amin'ny vavaka (Jaona 14:14; Apokalypsy 8: 3). 

• Araka izay azo atao dia ampiasao ny fanononana ny hoe "izahay," "isika," ary "anay," fa tsy ny "izaho," "aho", ary “ny ahy” (Matio 6: 9-13) ao amin'ny vavaka. 

• Ny lohahevitra amin’ny tolakandro dia ny "Vavaky ny Mpamaky Lay." Ataovy mifandimby ny famakiana ny torolàlana momba ny fijoroana ho vavolombelona. Dia mivavaha ho an'ny fianakaviana, ny namana, ny hafa, ary izao tontolo izao. 

Fanamarihana ho an'ny mpitarika:
• Aza hadino fa tsara ny fahanginana amin'ny fotoam-bavaka. Aza mihevitra ny tsy maintsy hameno ny fahanginana rehetra na hampijanona ny fotoam-bavaka mialoha ny fotoana. Raha misy olona mitsambikina sy mivavaka haingana, ny hafa kosa dia mila fotoana kokoa vao mahazo aina hanonona vavaka amin’ny feo mafy. Rehefa misy fahanginana dia avelao handeha izany Manisà segondra vitsivitsy - na dia 30 segondra fotsiny aza raha tsy mety aminao ny fahanginana – mba hahafahan’ny Fanahy Masina hanome aingam-panahy ny olona.

• Raha tsy zatra miaraka mivavaka ny vondrona misy anao, na mampiditra ny Soratra Masina na mihira mandritra ny fotoanan'ny vavaka, dia tokony hanome ohatra ianao. Na azonao atao ny miangavy olona hafa mialohan'ny fotoana mba hanome ny ohatra, amin’ny fanaovana vavaka fangatahana avy amin'ny tari-dàlana Fijoroana Vavolombelona na manomboka hira mandritra ny fotoam-bavaka. Raha laharam-pahamehana ny maka fotoana hivavahana, dia fotoana mety ihany koa izany hampianarana ny olona ny fiarahana mivavaka. 
Fisaintsainana: Raha tsy mbola nozaraina ilay toriteny / vakiteny dia afaka mamaky izany ny mpandrindra na ny mpitarika voatondro alohan'ny fotoanan'ny vavaka.

Fotoam-bavaka: Misy tari-dàlana omena mandritra ny fotoam-bavaka, dia ny  "Vavaky ny Mpamaky Lay". Ny mpitarika kosa dia tokony hitarika ny mpandray anjara amin'ny vavaka, manomboka amin'ny Tari-dàlana ho an'ny Fijoroana ho vavolombelona ary mampiasa ny drafitra ho modely.

Famaranana: Farano amin'ny fiderana sy fisaorana ny fotoam-bavaka. Mifidiana hira fiderana iray na roa hamaranana ny fandaharana.
Ny fiangonana sasany dia mety hisafidy ny hiara-misakafo aorian'ny fotoam-bavaka mba hampitsaharana ny fifadian-kanina. Ataovy tsotra ny sakafo, fa ataovy manintona ny latabatra mba hampisy rivo-piainana manokana

PEJY  FANAMPINY

Fisaintsainana ho an'ny Andro Fiaraha-mivavaka sy Fifadian-kanina, 4 Jolay 2020

Fanavaozana Ankehitriny
Nosoratan'i Richard Constantinescu, mpitandrina sy mpikambana ao amin'ny Komity Fifohazana sy Fanavaozana

Ny 4 Jolay 1519 dia daty manan-danja ho an'ny Fanavaozana Protestanta. Tamin'io andro io, tany Leipzig, Allemagne, ilay mpanao fanavaozana malaza, Martin Lotera, dia niady hevitra tamin’ i John Eck, ilay solon-tenan’ny Papa. Nanamarika i James Wylie, mpahay tantara kristiana, fa ity dinika ity «no zava-misy voalohany dia namaritra . . . ny tsipika lehibe indrindra sy mandrakizay nampisaraka ny foto-kevitra ara-teolojia anankiroa. ”
Ilay mpahay tantara Jean-Henri Merle d'Aubigné dia nanoritsoritra an'i Lotera ho “naneho ny tenany tamin'ny fieritreretana tsara, fahatapahan-kevitra hentitra hamoy ny zava-drehetra noho ny fahamarinana, ary fahazoana antoka miorina amin'ny finoana an'Andriamanitra, ary amin'ny fanafahana omeny izay rehetra matoky Azy.”

"Nisy faharesen-dahatra vaovao nilentika lalina tao amin'ny fanahiny [Lotera]. . . [ary] tamin'ny fotoana nampafana ny ady dia nipoitra tahaka ny helatra izy ireny. Tamim-pahamatorana sy fahasahiana, dia naneho fanapahan-kevitra izay nanamaivana ny sakantsakana rehetra izy. Teo amin’ny endriny dia nahitana soritry ny ady mafy nosedrain’ny fanahiny ary herim-po izay niomanany hiatrika tafio-drivotra vaovao.”


Taiza i Lotera, izay relijiozy nitoka-monina, no nahazo hery hanoherana ny fahefana teto an-tany sy hampandrosoana ny fahamarinan'Andriamanitra, kanefa tsy nanana toerana manokana na fahefana? Tsy nitoky tamin’ny herin’ny tenany i Lotera. Nanizingizina izy fa "Andriamanitra irery ihany no tokony hiaro ny ny foto-pinoan'ny Filazantsara … Arakaraka ny maha-kely ny fitsabahan’ny olona ao amin’ny asa no ahazoan’Andriamanitra miditra an-tsehatra amin’ny fomba manan-kery kokoa hiarovana azy.”  Nanoratra ihany koa izy nanao hoe : “ Mampiseho ny haromotany i Satana; misy mpitondra fivavahana ambony tsy manana ny toe-panahy araka an’ Andriamanitra miray mioko; ary manandindona antsika ny ady. Ampirisiho ny vahoaka hitolona amin-kerim-po eo anoloan 'ny seza fiandrianan' ny Tompo, amin 'ny alalan' ny finoana sy ny fivavahana, mba hahavoatery ireo fahavalontsika ho resin’ ny Fanahin Andriamanitra ka hanaiky ny fandriam-pahalemana. Ny zava-dehibe indrindra ilaintsika, ny tena anton-dahasantsika dia ny fivavahana; aoka ho fantatry ny vahoaka fa miatrika ny lelan-tsabatra sy faharomotan'i Satana izy izao, koa aoka hivavaka. ”- HM, 213

Nianaran'i Lotera tao amin'i Kristy fa ny hery dia tsy avy amin'ny fitokisana ny fahaizantsika manokana. Hita kosa izany amin'ny fikatsahana amim-panetren-tena ny fiasa maherin’ny Fanahin'Andriamanitra. «Avy tao amin’ny toeram-pivavahana mangingina no niavian’ny hery izay nanozongozona an'izao tontolo izao tamin'ny andron’ny Reformasiona Lehibe. Tamim-pahatokiana masina no nametrahan’ireo mpanompon'i Jehovah Tompo ny tongony teo ambonin'ny vatolampin'ny teny fikasany.” – id, 214
Niankina tanteraka tamin'Andriamanitra i Lotera, tao anatin'ny fotoana nampidi-doza, ka “tsy nisy andro izay tsy nanokanany ora telo fara-fahakeliny hivavahana; ary ora voafantina indrindra tamin’izay tsara hianarana indrindra izany. Tao amin'ny efitranony manokana no nandrenesana azy namboraka ny fanahiny teo anatrehan'Andriamanitra tamin'ny teny feno fanajana, fahatahorana sy fanantenana, toy ny fanaon’ny olona miresaka amin'ny sakaizany. “Fantatro fa Rainay sy Andriamanitray Hianao”', hoy izy, “ka hampiely ny mpanenjika ny zanakao satria miara-tandindomin-doza aminay Hianao. Asanao daholo izany rehetra izany ary Hianao no nanery anay handray an-tànana izany. Noho izany, Ray ô, arovy izahay!” – id, 214. 
Ny toetra hentitra tsy azo nohozongozonina nananan'i Lotera dia izay nasehon'i Paoly teo anatrehan'i Neron, izay nasehon'ny apostoly teo anatrehan'ny mpitondra jiosy ary izay nasehon'i Elia tao an-dapan'i Ahaba. Tsy manana an'io hery io ao amin’ny tenantsika samirery isika. Ao amin'ny Zakaria 4: 6, dia vakiantsika ny tsiambaratelon'ny fahombiazan’ny asa ataontsika ho an'Andriamanitra: "Tsy amin-kery na amim-pahatanjahana, fa amin'ny Fanahiko, hoy Jehovah Tompon'ny maro."
Ny fanavaozana "izay nanomboka tamin'ny andron'i Wycliffe, nitombo ary niorim-paka tamin'ny andron'i Lotera ary tokony ho tohizan’ireo izay vonona hiaritra ny zava-drehetra ‘noho ny tenin 'Andriamanitra sy ny filazana an'i Jesosy Kristy’ (Apôk. 1: 9)” dia tsy ho azo tanterahina raha tsy amin'ny herin'Andriamanitra ihany.


Ny faminaniana ao amin'ny Baiboly dia nanambara ny amin’ny fihemorana lehibe amin'ny andro farany. Nampitandrina an'i Timoty i Paoly fa "any am-parany any dia hisy andro mahory", na dia ao amin’ny fiangonana aza. «Ny olona ho tia tena, ho tia vola, ho mpandoka tena, mpiavonavona, miteny ratsy, tsy manoa ray sy reny, tsy misaotra, tsy manaja izay masina, tsy manam-pitiavana, mpanontolo fo, mpanendrikendrika, tsy mahonom-po, loza be, tsy tia ny tsara, mpamadika, kirina, mpieboebo, tia ny fahafinaretana mihoatra noho ny fitiavana an'Andriamanitra, manana ny endriky ny toe-panahy araka an'Andriamanitra nefa mandà ny heriny” (2 Timoty 3: 2-5).

Amin’ny fomba ahoana no hialantsika ireo ratsy ireo ary hanome hery miasa mangina  hitarika ireo manodidina antsika hanao ny tsara?
Matetika no nahitana an’i Jesosy nivavaka. I Paoly dia “nivavaka tsy nitsahatra”. Natao batisa tamin'ny Fanahy ireo apôstôly tamin'ny Pentekosta rehefa avy niara-nivavaka nandritra ny folo andro, ary i Elia dia nomarihin’ny apostoly Jakoba manokana ho toy ny olona “nahery nivavaka.” Ankehitriny isika dia tokony hivavaka toy ny nataon'izy ireo raha maniry ny ho feno ny Fanahy Masina sy hahazo hery hizara ny fahamarinana am-pahasahiana amin'izao tontolo izao.
Milaza ny Malakia 4: 5 fa ho avy indray i Elia amin’ny andro farany. Tsy miresaka an'i Elia ara-bakiteny i Malakia fa izay rehetra manana ny fanahin'i Elia. Nilaza i Jesosy fa hijoro hiaro ny finoantsika eo anatrehan'ny mpanapaka izao tontolo izao isika, tahaka an'i Elia sy Jaona Mpanao Batisa. «Hisambotra anareo izy ary hanolotra anareo ao amin'ny synagoga sy ao an-trano-maizina, ka ho entina eo anatrehan'ny mpanjaka sy ny mpanapaka ianareo noho ny anarako. Dia ho tonga vavolombelona ho anareo izany ”(Lioka 21:12, 13).
Mila mpanao fanavaozana tahaka izany ankehitriny izao tontolo izao. “Izao no fotoana tokony hisehoan'ny vahoakan'Andriamanitra ho mahatoky amin'ny fitsipika. Rehefa atao tsinontsinona indrindra ny fivavahan'i Kristy, rehefa avela tsy raharahaina indrindra ny lalàny, dia tokony hafana indrindra ny zotom-pontsika, ary ny herim-pontsika sy ny fijoroantsika tsy ho azo hozongozonina. Ny hiaro ny fahamarinana sy ny fahitsiana rehefa manao an-tsirambina izany ny ankamaroan'ny olona, ny hiady ny adin'ny Tompo rehefa mihavitsy ny mpandray anjara tompon-daka – izany no fitsapana ho antsika. Noho izany, ny fangatsiahan’ny hafa no tokony hanafana antsika, ny hakanosany no hampirisika antsika, ary ny fivadihany no hanamafy ny fijoroantsika ho mahatoky.” - Témoignages, vol 2, p.32

Ny hery hanozongozonana izao tontolo izao amin'ny fanavaozana ankehitriny dia avy amin'ilay loharano mitovy ihany - avy amin'ny toerana manginan’ny fivavahana. Moa ve ianao hisafidy ny hanokana izao fotoana izao amin'ny vavaka? Nahoana moa raha resahinao mangina an-kitsimpo amin'Andriamanitra izany ankehitriny ary mangataka ny fanampiany? Hanome anao fandresena Izy raha mikatsaka sy manompo Azy amin'ny fonao rehetra ianao.
Fijoroana ho vavolombelona mandritra ny fotoam-bavaka

Testimonies for the Church, vol. 1, pp. 14-16

Tamin'ny volana martsa 1840 dia nitsidika an'i Portland, Maine, i William Miller ary nanao ny lahateniny voalohany momba ny fihavian’'i Kristy fanindroany. Niteraka fihetseham-po lehibe ireo lahateny ireo, ka ny fiangonana kristiana tao amin'ny Casco Street, izay nampiasain’i Mr. Miller dia feno andro aman'alina. Tsy nisy fientanam-po ratsy nameno ireny fivoriana ireny, fa fanajana lalina no namonto ny sain'ireo izay nandre ny lahateny. Tsy vitan'ny hoe naneho fahalianana fatratra ny tanàna, fa ny olona avy any am-banivohitra koa dia tonga maro isan'andro, nitondra ny sakafony tamin’ny harona kely ary nijanona teo hatramin'ny maraina mandra-pahatapitry ny fivoriana hariva.

Niaraka tamin'ny namako aho nanatrika ireo fivoriana ireo ary nihaino ilay fanambarana manaitra fa ho avy i Kristy tamin'ny taona 1843, taona vitsy monja tsy ho ela. Nanambara izany faminaniana izany tamin’ny fomba tsy misy diso izay naharesy lahatra ny fon'ny mpihaino azy Ingahy Miller. Nanizingizina ny amin'ny vanim-potoan’ny faminaniana izy ary nitondra porofo maro mba hanamafisana ny fanambarany. Rehefa izany, ny antso manetriketrika sy mahery vaika ary ny fampitandremana nataony ho an'ireo izay tsy miomana, dia nihazona ny vahoaka toy ny nisy hery namabo azy.

Nisy fivoriana manokana natao mba hahafahan'ny mpanota hanana fotoana hitadiavany ny Mpamonjiny ary hiomanany amin'ireo zavatra mahatahotra ho avy tsy ho ela. Niely eran’ny ny tanàna ny tahotra sy ny faharesen-dahatra. Najoro ny fotoam-bavaka ary nisy fifohazana ankapobeny teo amin'ireo fiangonana isan-karazany, satria samy nahatsapa ny hery miasa mangina avy tamin'ny fampianarana momba ny fiavian'i Kristy tsy ho ela izy ireo.

Rehefa nasaina niroso teny aloha ny mpanota, dia nisy an-jatony no namaly ny antso, ary izaho koa, niaraka tamin'ny olona sasany dia namakivaky tao anaty vahoaka ary naka toerana   tamin'ireo namaly ny antso. Saingy tao am-poko tao dia nisy fahatsapana fa tsy afaka ny ho mendrika hantsoina hoe zanak'Andriamanitra aho. Ny tsy fahatokian-tena ary ny fandresen-dahatra fa tsy ho azoko atao ny hampahafantatra ny fihetseham-poko amin’ny hafa, dia nanakana ahy tsy hitady torohevitra sy fanampiana avy amin'ireo namako kristiana. Noho izany dia nirenireny tao anaty haizina sy fahakiviana aho, fa izy ireo kosa dia tsy nahatakatra ny fihatahatahako, ary  tsy niraharaha tanteraka ny mombamomba ahy marina.

Indray hariva, izaho sy ny anadahiko Robert, dia nody avy nanatrika fivoriana izay nandrenesanay lahateny tena nanaitra momba ny fahakaikezan’ny fanjakan'i Kristy eto an-tany, narahin'ny antso tamin-kafanam-po sy manetriketrika ho an’ny kristiana sy ny mpanota, nampirisika azy ireo hiomana amin'ny fitsarana sy ny fiavian'ny Tompo. Nanohina mafy ny foko io lahateny norenesiko io . Ary lalina tokoa ny fahatsapana faharesen-dahatra tao am-poko, ka natahotra aho sao tsy hiantra ahy ny Tompo alohan’ny ahatongavako any an-trano.

Nanakoako tao an-tsofiko izao teny izao: “Akaiky ny andro lehiben'ny Tompo! Iza no mahajanona rehefa hiseho Izy! ” Ny fitenin'ny foko dia nanao hoe: “Iantrao ary arovy aho, ry Tompo ô, mandritra ny alina! Aza avela ho faty amin'ny fahotako aho, mamindrà fo amiko, vonjeo aho!" Sambany aho no niezaka nanazava ny fihetseham-poko tamin'i Robert anadahiko, izay zokiko roa taona ; tsy ho sahy hatory na hiala sasara aho mandra-pahafantarako fa navelan Andriamanitra ny fahotako.

Tsy namaly avy hatrany ny anadahiko, nefa nazava haingana tamiko ny anton’ny fahanginany; Nitomany noho ny alaheloko izy. Izany dia nanentana ahy hatoky azy bebe kokoa ka nanambara taminy fa naniry ny fahafatesana aho tamin'ny andro izay toa nampahavesatra ny fiainana tamiko; nefa ankehitriny ny fieritreretana fa ho faty amin'ny fahotako ankehitriny sy ho very mandrakizay dia nahafeno tahotra ahy. Nanontaniako izy raha mieritreritra fa hiaro ny aiko Andriamanitra mandritra iny alina iny, raha handany izany alina izany amin’ny fitarainana sy ny vavaka aho . Namaly izy hoe: “Heveriko fa hataony izany raha mangataka Aminy amim-pinoana ianao;  dia hivavaka ho anao sy ho an'ny tenako koa aho. Izao ry Ellen, tsy tokony hohadinointsika ny teny rentsika tamin'ity alina ity. ”

Rehefa tonga tao an-trano aho dia nandany ny ankamaroan’ny ora tamin’iny alina iny tamin’ny vavaka sy ranomaso. Ny antony iray nahatonga ahy hanafina ny fihetseham-poko tamin'ny namako dia ny tahotra ny handre teny mahakivy. Tena kely ny fanantenako ary nalemy ny finoako, ka matahotra aho raha misy olona hafa mitovy fomba fijery amiko, ary izany dia vao mainka handentika ahy ao anatin'ny famoizam-po. Nefa dia naniry mafy aho raha mba nisy olona niteny tamiko ny zavatra tokony hataoko mba ho voavonjy aho, inona ny dingana tokony hataoko mba hihaonako amin'ilay Mpamonjiko ka hanolorako ny tena tanteraka amin'ny Tompo. Noheveriko fa zava-dehibe izany atao hoe Kristiana, ary nahatsapa aho fa mitaky ezaka manokana avy amiko izany.
Nipetraka teo amin’izay fiheverana izay ny saiko nandritra ny volana maromaro.  Nahazatra ahy ny nanatrika fivorian’ny metôdista niaraka tamin'ny ray aman-dreniko; saingy hatramin’ny nahaliana ahy tamin’ny fiavian'i Kristy tsy ho ela, dia nanatrika ireo fivoriana tao amin'ny Casco Street aho. Ny fahavaratra manaraka izany dia namonjy fivoriana an-toby nataon’ny Metôdista tany Buxton, Maine, ny ray aman-dreniko ary nitondra ahy. Tapa-kevitra tanteraka aho hitady ny Tompo am-pitiavana, ary hahazo ny famelana ny fahotako raha azo atao. Nisy faniriana lehibe tao am-poko ny amin'ny fanantenan'ny kristiana sy ny fiadanana ateraky ny finoana.

Tena nampahery ahy ny nihaino ny lahateny iray avy amin'ny andalan-teny manao hoe: "hiditra ao amin'ny mpanjaka aho," "ary raha tahiny maty aho dia maty." Tamin'ny fanamarihana nataony, dia nilaza ny mpandaha-teny ny amin’ireo izay misalasala eo anelanelan’ny fanantenana sy ny tahotra, maniry ny ho voavonjy amin'ny fahotany ary handray ny fitiavan'i Kristy mamela heloka, nefa mbola voahazona ao anatin’ny fisalasalana sy ny fanandevozan’ny henatra ary ny tahotry ny tsy fahombiazana. Nanoro hevitra ireny olona ireny izy mba hanolo-tena ho an'Andriamanitra ary hikatsaka ny famindram-pony tsy misy hatak’andro. Hahita Mpamonjy iray mpamindra fo vonona hanolotra ilay tehim-pankasitrahana izy ireo, toy ny nanoloran'i Ahasoerosy an'i Estera ny famantarana ny fankasitrahany. Ny hany zavatra takiana amin'ny mpanota, izay mangovitra eo anatrehan'ny Tompony, dia ny hanatsotra ny tanam-pinoana ary hikasika ny tehin'ny fahasoavany. Io fikasihana io dia miantoka ny famelan-keloka sy ny fiadanana.

Drafitry ny Vavaka: Vavaky ny Mpamaky Lay

Fanokafana: Ny lohahevitra momba ny vavaka eto ambany dia avy amin'ny Torolalana ho an'ny Fijoroana Vavolombelona, izay tokony hiarahan'ny tarika mamaky na vakian’ny isam-batan’olona. Ny mpitarika dia hizara ny lohahevitra amin'ireo mambra ao amin'ny tarika, na hanontany manokana amin’ny olona ny antom-bavaka tiany hivavahana. Ireo terem-panahy dia tsy maintsy manoratra ny mariky ny anarany eo amin'ny banga akaikin’ny antom-bavak'izy ireo, ary tokony ho marihin'ny mpitarika ihany koa izany. Ny mpiandraikitra ny tarika dia afaka manokatra ny vavaka amin'ny fisaorana an'Andriamanitra ho an’ny olona rehetra ao amin'ny efitrano ary fangatahana mba ho tahiana ny fo tsirairay. Alohan'ny hivavahan’ny olona iray momba ny lohahevitra iray vaovao dia tokony hiezaka hanaiky amin’ny feo mafy (miteny Amena) miaraka amin'ilay teo alohany. Aoka ho fohy foana ny vavaky ny tsirairay, aorian'ny iray na roa minitra.

1. ____Misaotra an'i Jesosy Tompo fa hiverina tsy ho ela izy (Apokalypsy 22:20).

2. ____Mivavaka mba hisy fahamendrehana sy fanajana ao amin'ny fivoriantsika tahaka ny tamin'ny andron'ny mpamaky lay  (Hebreo 12:28).

3. ____Mivavaka mba handre ny vaovao momba ny fiverenan'i Kristy tsy ho ela izao tontolo izao (Matio 24:14).

4. ____Mivavaka mba hifoha ao am-pontsika ny fitiavana ny fahamarinana ara-Baiboly (Jaona 17:17).

5. ____Mivavaka mba hanazavan’ny Fanahy Masina ny faminaniana ara-Baiboly amintsika (Jaona 16:13).

6. ____Mivavaka mba hahatonga antsika ho vonona hiatrika fitsarana sy ny fiverenan'i Jesosy (Efesiana 5:26, 27).

 Fotoam-bavaka misokatra - 10 minitra: Rehefa nahavita vavaka ny terem-panahy farany dia manomboka ny fotoam-bavaka misokatra. Izany dia fotoana hampiakarana fangataham-bavaka hafa. Iangavio ny olona iray voatendry ho mpiandraikitra ny hira  mba hanonona hira andininy iray hamaranana ny fotoam-bavaka misokatra.

7. ____Mivavaka mba tsy hivezivezy tsy misy antony ao amin'ny haizina sy ny famoizam-po isika (Jaona 8:12).

8. ____Mivavaka mba hamelan’Andriamanitra ny fahotantsika (1 Jaona 1: 9).

9. ____Mivavaka mba hahazoantsika mampirisika ny hafa (1 Tesaloniana 5:11).

10. ____Mivavaka mba hahalalantsika izay dingana tokony hatao hahalalantsika an'i Kristy amin’ny fomba manokana (Jaona 17: 3).

11. ____Mivavaka mba hanomezan'i Kristy fanantenana sy fiadanana ho antsika (Jaona 14:27).

12. ____Mivavaka mba tsy hahasakana antsika tsy hizara ny fahamarinana ny henatra sy ny tahotra ny tsy hahomby (Jaona 8:31, 32).

Fotoam-bavaka misokatra - 10 minitra: Ny mpitarika ny hira dia mihira andininy iray hamaranana ny fotoam-bavaka misokatra. 

13. ____Misaotra an'i Jesosy noho ny fitiavany mamela heloka (Jaona 6:37).

14. ____Misaotra an'Andriamanitra noho ny tehin'ny famindrampony (1 Pet. 2:10).

15. ____Mivavaka mba hampiasan’Andriamanitra antsika hitaona  ny maro ho amin'ny fahamarinana (Daniela 12: 3).

16. ____ Mivavaka mba hahazo fahazavana  ireo izay miady amin'ny haizina sy ny fahaverezan-kevitra (Kolosiana 1: 9).

17. ____Mivavaka ho an'ny fanomezana ny Fanahy Masina (Asa 2:38, 39).

18. ____Mivavaka mba hitahian'Andriamanitra sy hahasitranany ny olony (2 Tantara 7:14).

Fotoam-bavaka misokatra – 5 na 10 minitra: Makà fotoana hisaorana sy hiderana an’Andriamanitra, miaraka amin'ny vavaka famaranana ataon’ny mpitarika. Andriamanitra hitahy anareo!

Fanasana amin'ny fifadian-kanina sy vavaka

“Ankehitriny ary mandra-pahatongan'ny farany,  ny vahoakan'Andriamanitra dia tokony ho matotra kokoa, hifoha (ho tonga saina) kokoa, tsy miankina amin'ny fahendren’ny tenany , fa amin'ny fahendren'ny Mpitarika azy. Tokony hanokana andro hifadian-kanina sy hivavahana. Tsy voatery ho takiana akory ny fifadiana sakafo tanteraka, fa tokony hihinana sakafo faran'izay tsotra indrindra ”(Counsels on Diet and Foods, p. 188-189).

“Ao amin’ny Baiboly ny fifadian-kanina dia tsy safidy. Izany dia zavatra atolotra. Ny Matio 6:17 dia tsy milaza hoe: « Raha mifady hanina ianao », fa kosa, « Rehefa mifady hanina ianao ». Ny fifadian-kanina dia anisan’ny fomba fiainan'ny mpino hatrany, toy ny mivavaka sy mianatra  Baiboly. Raha ny marina, ireo olo-malaza rehetra ao amin’ny Baiboly dia nifady hanina avokoa. Raha mianatra sy mandinika ny fifadian-kanina rehetra ao amin'ny Baiboly ianao, dia ho hitanao sy tsapanao fa isaky ny mivavaka sy mifady hanina ny vahoakan’​​Andriamanitra, dia niasa tamin-kery ho azy ireo Izy. Avy amin'ny fanafahana azy ireo amin’ny ady amin’ny fahavalony hatramin'ny fanafahana avy any am-ponja amin’ny alalan’ny hery avy any an-danitra, hatramin’ny firotsahan'ny Fanahy Masina tamin'ny andro Pentekosta, sy ny sisa, dia mahita modely isika. Ary izany sary izany dia miverimberina nandritra ny tantara kristiana ” (Melody Mason, mpandrindra ny fandaharana United in Prayer ao amin'ny Foibe maneran-tany).

Manasa ny mambra hiaraka aminay amin’ny andro fiaraha-mivavaka sy fifadian-kanina ho an'ny fiangonantsika ary amin’ny fomba manokana ho an'ireo izay tiantsika hanana fahalalana an'i Kristy ao amin'ny tena fifandraisana marina izay mitondra mankany amin'ny famonjena sy ny fiainam-panoloran-tena amin'Andriamanitra. Andeha hiara-mivavaka ho an'ny zanantsika. Namantsika. Fianakaviana. Mpianolo-bodirindrina. Mpiara-miasa. Fiaraha-monina.
	 


Inona ny fifadian-kanina?

Ny fifadian-kanina dia mihoatra noho ny tsy fihinanana. Raha ny marina, ny tena hamafisina sy hizingizinin’ny fifadian-kanina dia tsy ny handingana sakafo fa kosa hampitombo ny vavaka. Ny hoe mifady hanina dia misafidy ny tsy hanao zavatra hafa mba hahazoana mivavaka an-tsitrapo kokoa ary amin'ny fifantohana bebe kokoa. Betsaka ny misafidy handingana sakafo, saingy tsy ny rehetra no afaka manao izany karazana fifadian-kanina izany. Mety misafidy ny hihinana sakafo tsotra kokoa sy maivana kokoa ianao.  Na mety hifady zavatra iray na roa, toy ny tsindrin-tsakafo na sakafo voamboatra (amin’ny boaty).

Ny fifadian-kanina dia mety ahitana koa ny tsy fampiasana ny tambazotra sosialy, ny fahitalavitra, na ny fahazarana hafa izay mandany fotoana betsaka.

Raha misafidy ny hifady hanina tanteraka sakafo ianao (fa kosa ataonao azo antoka fa misotro rano ampy sy / na ranom-boakazo), ampiasao ny fotoana  mahazatra laninao amin'ny fandrahoan-tsakafo sy ny fihinanana mba hivavahana. Raha mifady zavatra iray na roa ianao, ka isaky ny alaim-panahy te-hihinana an'io zavatra io ianao dia mivavaha ho solon’izany. Isaky ny alaim-panahy ianao hijery ny tambazotra sosialy, dia mivavaha.

Tsarovy fa ny fifadian-kanina dia tsy manome antoka fa hovaliana ny vavakao amin'ny fomba izay itiavanao azy. Ny fifadian-kanina tsy midika hoe te-hihaino antsika tsara kokoa  Andriamanitra na hamaly soa antsika bebe kokoa. Ny fifadian-kanina dia mikasika ny zavatra 

mitranga ao am-pontsika sy ao an-tsaintsika manokana. Izany dia mahatonga antsika hahatsapa bebe kokoa ny fahalementsika sy ny fiankinantsika amin'Andriamanitra. Ny fifadian-kanina dia miteraka finiavana momba ny vavaka ary mampahatsiahy antsika mba hanao vavaka mifantoka kokoa ny amin'ny zavatra lalina indrindra ao am-pontsika.

Manasa anao voalohany indrindra izahay mba hivavaka aloha ary hanontany amin' Andriamanitra ny amin’ny fomba tokony hifadianao - inona no asainy hialanao mba hahazoanao manokana fotoana bebe kokoa miaraka Aminy amin'ny vavaka?
Rehefa izany dia manasa anao izahay hiaraka aminay hanatrika fotoam-bavaka sy fifadian-kanina amin’ny maha-fiangonana. Na dia hisafidy ny tsy hifady na inona na inona aza ianao, dia tongava hiaraka aminay hivavaka indray andro monja. Manokàna fotoana alohan'ny fotoam-pivavahana ny Sabata mba hivavahana sy hiangaviana an'Andriamanitra hanomana ny fonao sy ny sainao. Asao izy hampiaiky anao ny amin'ny ota rehetra misy eo anelanelanao sy Aminy. Miaike azy ireo. Mangataha fanadiovana, fanasitranana ary famelan-keloka. Asao Izy haneho aminao izay olona tiany hivavahanao. Ento amin'ny fotoam-bavaka amin'ny Sabata hariva ireo anarana ireo, dia hiaraka aminao izahay hivavaka ho azy ireo.

Ny olona sasany dia tsy mahazo aina raha mivavaka amin'ny feo avo, noho izany dia aleon’izy ireo tsy manatrika ny fotoam-bavaka iombonana. Manasa anao anefa izahay hiaraka aminay. Afaka mivavaka am-pahanginana ianao, manandratra ny fangataham-bavaky ny hafa ary mivavaka ho an'ny olona sy ny zavatra entin'Andriamanitra ao am-ponao. Ary ho an'ireo izay matahotra sao « tsy dia tsara" ny vavaka ataony, fantaro fa tsy ny teny fotsiny ihany no henoin'Andriamanitra fa ny fontsika koa. Tsy mitady vavaka “tsaratsara” Izy fa mpivavaka tso-po izay mitady Azy. Raisiny na dia vavaka mihambahamba aza izay mahasolafaka antsikaamin’ny fitenenana ka mety tsy "milaza zavatra araka ny tokony ho izy akory." Na dia tsy fantatsika aza ny zavatra tokony hivavahana dia mahafantatra Izy. Mandre sy mihaino Izy. Ary manasa antsika Izy mba hiara-mivavaka. 

“Ary lazaiko aminareo koa: raha misy roa aminareo mifanaiky ety ambonin’ny tany na amin’inona na amin’inona ka hangataka izany, dia ho azony avy amin’ny Raiko Izay any an-danitra izany” (Matio 18:19). 

Liana fatratra izahay hiara-mivavaka aminareo!

